
Introduzione 
πλοῦτον δὲ καὶ πενίαν µή µοι δῷς,  

σύνταξον δέ µοι τὰ δέοντα καὶ τὰ αὐτάρκη  
(Pr (LXX) 30,8) 

πενία, πτωχεία, ταπεινότης 
ὄλβος, κέρδος, ἄφενος, πλοῦτος, χρήµατα 

 
Hes. Op. 633-638 
ὥς περ ἐµός τε πατὴρ καὶ σός, µέγα νήπιε Πέρση,  
πλωίζεσκ᾽ ἐν νηυσί, βίου κεχρηµένος ἐσθλοῦ·  
ὅς ποτε καὶ τεῖδ᾽ ἦλθε πολὺν διὰ πόντον ἀνύσσας,      635  
Κύµην Αἰολίδα προλιπὼν ἐν νηὶ µελαίνῃ,  
οὐκ ἄφενος φεύγων οὐδὲ πλοῦτόν τε καὶ ὄλβον,  
ἀλλὰ κακὴν πενίην, τὴν Ζεὺς ἄνδρεσσι δίδωσιν.  
 
Od. XIV 156s. 
ἐχθρὸς γάρ µοι κεῖνος ὁµῶς Ἀΐδαο πύλῃσι  
γίνεται, ὃς πενίῃ εἴκων ἀπατήλια βάζει.  
 
Hes. Op. 715-718 
µηδὲ πολύξεινον µηδ᾽ ἄξεινον καλέεσθαι,        715 
µηδὲ κακῶν ἕταρον µηδ᾽ ἐσθλῶν νεικεστῆρα.  
µηδέ ποτ᾽ οὐλοµένην πενίην θυµοφθόρον ἀνδρὶ  
τέτλαθ᾽ ὀνειδίζειν, µακάρων δόσιν αἰὲν ἐόντων.  
 
Pind. fr. 109 M. 
τὸ κοινόν τις ἀστῶν ἐν εὐδίᾳ  
τιθεὶς ἐρευνασάτω µεγαλάνορος Ἡσυχίας  
τὸ φαιδρὸν φάος,  
στάσιν ἀπὸ πραπίδος ἐπίκοτον ἀνελών,  
πενίας δότειραν, ἐχθρὰν κουροτρόφον       5  
 
Od. VI 206-210 
ἀλλ᾽ ὅδε τις δύστηνος ἀλώµενος ἐνθάδ᾽ ἱκάνει,  
τὸν νῦν χρὴ κοµέειν· πρὸς γὰρ ∆ιός εἰσιν ἅπαντες  
ξεῖνοί τε πτωχοί τε, δόσις δ᾽ ὀλίγη τε φίλη τε.    
ἀλλὰ δότ᾽, ἀµφίπολοι, ξείνῳ βρῶσίν τε πόσιν τε,  
λούσατέ τ᾽ ἐν ποταµῷ, ὅθ᾽ ἐπὶ σκέπας ἔστ᾽ ἀνέµοιο.      210 

 
Hes. Op. 17-26 
τὴν δ᾽ ἑτέρην προτέρην µὲν ἐγείνατο Νὺξ ἐρεβεννή,  
θῆκε δέ µιν Κρονίδης ὑψίζυγος, αἰθέρι ναίων,  
γαίης τ᾽ ἐν ῥίζῃσι καὶ ἀνδράσι πολλὸν ἀµείνω·  
ἥ τε καὶ ἀπάλαµόν περ ὁµῶς ἐπὶ ἔργον ἐγείρει·        20 
εἰς ἕτερον γάρ τίς τε ἴδεν ἔργοιο χατίζων  
πλούσιον, ὃς σπεύδει µὲν ἀρόµεναι ἠδὲ φυτεύειν  
οἶκόν τ᾽ εὖ θέσθαι· ζηλοῖ δέ τε γείτονα γείτων  
εἰς ἄφενος σπεύδοντ᾽· ἀγαθὴ δ᾽ Ἔρις ἥδε βροτοῖσιν.  
καὶ κεραµεὺς κεραµεῖ κοτέει καὶ τέκτονι τέκτων,       25 
καὶ πτωχὸς πτωχῷ φθονέει καὶ ἀοιδὸς ἀοιδῷ.  
 
Hdt. VII 14 
ὡς καὶ µέγας καὶ πολλὸς ἐγένεο ἐν ὀλίγῳ χρόνῳ, οὕτω καὶ ταπεινὸς ὀπίσω κατὰ τάχος ἔσεαι. 
 
Thuc. VII 75,6  
σῖτος γὰρ οὐκέτι ἦν ἐν τῷ στρατοπέδῳ. καὶ µὴν ἡ ἄλλη αἰκία καὶ ἡ ἰσοµοιρία τῶν κακῶν, ἔχουσά τινα 
ὅµως τὸ µετὰ πολλῶν κούφισιν, οὐδ᾽ ὣς ῥᾳδία ἐν τῷ παρόντι ἐδοξάζετο, ἄλλως τε καὶ ἀπὸ οἵας 
λαµπρότητος καὶ αὐχήµατος τοῦ πρώτου ἐς οἵαν τελευτὴν καὶ ταπεινότητα ἀφῖκτο.  
 
Il. XVI 593-596 
Γλαῦκος δὲ πρῶτος Λυκίων ἀγὸς ἀσπιστάων  
ἐτράπετ᾽, ἔκτεινεν δὲ Βαθυκλῆα µεγάθυµον  
Χάλκωνος φίλον υἱόν, ὃς Ἑλλάδι οἰκία ναίων      595 
ὄλβῳ τε πλούτῳ τε µετέπρεπε Μυρµιδόνεσσι.  
 
Il. X 222-226 
ἀλλ᾽ εἴ τίς µοι ἀνὴρ ἅµ᾽ ἕποιτο καὶ ἄλλος  
µᾶλλον θαλπωρὴ καὶ θαρσαλεώτερον ἔσται.  
σύν τε δύ᾽ ἐρχοµένω καί τε πρὸ ὃ τοῦ ἐνόησεν  
ὅππως κέρδος ἔῃ· µοῦνος δ᾽ εἴ πέρ τε νοήσῃ       225 
ἀλλά τέ οἱ βράσσων τε νόος, λεπτὴ δέ τε µῆτις. 



 
Il. I 169-171 
νῦν δ᾽ εἶµι Φθίην δ᾽, ἐπεὶ ἦ πολὺ φέρτερόν ἐστιν    
οἴκαδ᾽ ἴµεν σὺν νηυσὶ κορωνίσιν, οὐδέ σ᾽ ὀΐω      170 
ἐνθάδ᾽ ἄτιµος ἐὼν ἄφενος καὶ πλοῦτον ἀφύξειν.  
 
Hes. Op. 311-313 
ἔργον δ᾽ οὐδὲν ὄνειδος, ἀεργίη δέ τ᾽ ὄνειδος.  
εἰ δέ κεν ἐργάζῃ, τάχα σε ζηλώσει ἀεργὸς  
πλουτεῦντα· πλούτῳ δ᾽ ἀρετὴ καὶ κῦδος ὀπηδεῖ.  
 
Theogn. 683-686 
πολλοὶ πλοῦτον ἔχουσιν ἀίδριες· οἱ δὲ τὰ καλά  
   ζητοῦσιν χαλεπῇ τειρόµενοι πενίῃ.  
ἕρδειν δ᾽ ἀµφοτέροισιν ἀµηχανίη παράκειται·      685  
   εἴργει γὰρ τοὺς µὲν χρήµατα, τοὺς δὲ νόος.  
 
Soph. OT 449-462 
λέγω δέ σοι· τὸν ἄνδρα τοῦτον ὃν πάλαι  
ζητεῖς ἀπειλῶν κἀνακηρύσσων φόνον        450 
τὸν Λαΐειον, οὗτός ἐστιν ἐνθάδε,  
ξένος λόγῳ µέτοικος, εἶτα δ᾽ ἐγγενὴς  
φανήσεται Θηβαῖος, οὐδ᾽ ἡσθήσεται  
τῇ ξυµφορᾷ· τυφλὸς γὰρ ἐκ δεδορκότος  
καὶ πτωχὸς ἀντὶ πλουσίου ξένην ἔπι        455 
σκήπτρῳ προδεικνὺς γαῖαν ἐµπορεύσεται.  
Φανήσεται δὲ παισὶ τοῖς αὑτοῦ ξυνὼν  
ἀδελφὸς αὑτὸς καὶ πατήρ, κἀξ ἧς ἔφυ  
γυναικὸς υἱὸς καὶ πόσις, καὶ τοῦ πατρὸς    
ὁµοσπόρος τε καὶ φονεύς. καὶ ταῦτ᾽ ἰὼν        460 
εἴσω λογίζου· κἂν λάβῃς µ᾽ ἐψευσµένον,  
φάσκειν ἔµ᾽ ἤδη µαντικῇ µηδὲν φρονεῖν.  
 

Od. II 70-78 
σχέσθε, φίλοι, καί µ᾽ οἶον ἐάσατε πένθεϊ λυγρῷ       70 
τείρεσθ᾽, εἰ µή πού τι πατὴρ ἐµὸς ἐσθλὸς Ὀδυσσεὺς  
δυσµενέων κάκ᾽ ἔρεξεν ἐϋκνήµιδας Ἀχαιούς,  
τῶν µ᾽ ἀποτεινύµενοι κακὰ ῥέζετε δυσµενέοντες,  
τούτους ὀτρύνοντες. ἐµοὶ δέ κε κέρδιον εἴη  
ὑµέας ἐσθέµεναι κειµήλιά τε πρόβασίν τε·         75 
εἴ χ᾽ ὑµεῖς γε φάγοιτε, τάχ᾽ ἄν ποτε καὶ τίσις εἴη·  
τόφρα γὰρ ἂν κατὰ ἄστυ ποτιπτυσσοίµεθα µύθῳ  
χρήµατ᾽ ἀπαιτίζοντες, ἕως κ᾽ ἀπὸ πάντα δοθείη. 
 
Hes. Op. 686 
χρήµατα γὰρ ψυχὴ πέλεται δειλοῖσι βροτοῖσιν.  
 
Alc. fr. 360 V.  
ὠς γὰρ δήποτ᾽ Ἀριστόδα- 
 µον φαῖσ᾽ οὐκ ἀπάλαµνον ἐν Σπάρται λόγον  
εἴπην, χρήµατ᾽ ἄνηρ, πένι- 
 χρος δ᾽ οὐδ᾽ εἲς πέλετ᾽ ἔσλος οὐδὲ τίµιος  
 
Pind. I. 2,6-11  
ἁ Μοῖσα γὰρ οὐ φιλοκερδής  
   πω τότ᾽ ἦν οὐδ᾽ ἐργάτις·  
οὐδ᾽ ἐπέρναντο γλυκεῖ-  
   αι µελιφθόγγου ποτὶ Τερψιχόρας  
ἀργυρωθεῖσαι πρόσωπα µαλθακόφωνοι ἀοιδαί.  
νῦν δ᾽ ἐφίητι <τὸ> τὠργείου φυλάξαι  
   ῥῆµ᾽ ἀλαθείας <lk> ἄγχιστα βαῖνον,    
“χρήµατα χρήµατ᾽ ἀνήρ”         10  
ὃς φᾶ κτεάνων θ᾽ ἅµα λειφθεὶς καὶ φίλων.  


